
Staðurinn - Upplifunin

Laugarnesið á sér mikla og áhugaverða sögu þar sem hvarvetna má finna merkar fornminjar. Það dregur nafn sitt af landnámsbænum Laugarnesi þar sem talið er að Hallgerður langbrók hafi eitt síðustu æviárum sínum. Hann var á sínum tíma eitt þriggja stórbýla Reykjavíkur. Á nesinu má sjá augljós merki um einn elsta kirkjugarð höfuðborgarsvæðisins. Þarna stóð einnig holdsveikraspítalinn í Reykjavík og eitt af braggahverfum borgarinnar.

Svæðið býður upp á einstaka náttúrufegurð og ríkt dýra- og fuglalíf. Greni- og birkitré, strá og njólar setja mark sitt á umhverfið. Á Laugarnesinu eru skemmtilegar gönguleiðir um svæðið þó það sé ekki stórt. Einnig er gaman að ganga eftir grýttri malarfjörunni og fylgjast með bátsferðum um Reykjavíkurhöfn. Á góðviðrisdögum er glæsilegt útsýni til allra átta og stórkostleg fjallasýn. Hægt er að horfa eftir Sæbrautinni og inn að miðbæ. Hinumegin við Faxaflóann blasir síðan Kjalarnesið við og Esjan í öllu sínu veldi. Handan Hvalfjarðar rís Akrafjall og liggur knattspyrnubærinn Akranes við jaðar þess. Innar í Hvalfirði, á milli Akrafjalls og Esjunnar, má sjá glitta í Skarðsheiðina. Við góð skilyrði sést Snæfellsjökull rísa úr sjó í hánorðri.

Á Laugarnestanga 65 býr Hrafn Gunnlaugsson kvikmyndar-gerðarmaður sem þekktur er fyrir kvikmyndir eins og Hrafninn flýgur, Í skugga hrafnsins og Myrkrahöfðingjann. Á Laugar-nesinu eru auk húss Hrafns þrjú önnur hús. Vinstra megin við hús hans eru tvö íbúðarhús og á hægri hönd, innar á nesinu, er listasafn Sigurjóns Ólafssonar. Aðkoma að þessari litlu húsaþyrpingu er frá Sæbrautinni og liggur malarvegur um svæðið. Þarna liggur rafmagn og sími ekki í jörðu eins og venja er annars staðar í borginni heldur eru línur strengdar á staura milli húsa. Á staurunum eru einnig ljós til þess að lýsa upp skammdegið. Við hús Hrafns eru staurarnir í gömlum stíl og sómir það sér vel við nánasta [image: image5.jpg]


umhverfi hússins. Á stóru túni fyrir framan húsið hafa verið hlaðnir hólar úr grjóti, mold, steinhnullungum og hrossaskít. Að sögn Hrafns skapa þeir aðstöðu fyrir 12 gæsa- og andapör sem verpa í túnfætinum hjá honum. Í laut einni steinsnar frá húsinu hefur myndast lítil tjörn.

Tveir vegslóðar liggja að húsi Hrafns. Allt í kringum það eru stór björg sem komið hefur verið þar fyrir og breytt í skúlptúra. Húsið er hvítt með bláu þaki og viðarklætt að mestu. Annar gafl hússins er þó þakinn járni sem tekur á sig ýmis konar form og setur skemmtilegan svip á húsið. Við hinn gafl hússins hefur verið reistur hringlaga sólskáli. 

Á og við húsið hefur Hrafn stillt upp ýmsum munum sem honum hafa áskotnast í gegnum tíðina, hvort sem það eru leikmunir úr myndum hans eða minjagripir erlendis frá. Veggir hússins eru meðal annars prýddir grímum hvaðanæva að úr heiminum, til dæmis frá Afríku og Asíu. Á langhlið hússins hanga þrjár eftirprentanir af málverkum eftir þekkta listamenn, svo sem Ásgrím J. Það er einstök upplifun að gera staðið úti fyrir opnum himni og notið þeirrar listar sem annars býðst einungis á hljóðlátum listasöfnum. Hluti langhliðarinnar er stór gluggi. Ef skyggnst er inn um hann má sjá að þar er ekki síður að finna framandi veröld þar sem úir og grúir af leikmunum og búningum sem Hrafn hefur notað í víkingamyndir sínar. Við hlið sólhússins eru tveir rekaviðardrumbar þaktir hrúður-köllum og kuðungum sem endur-spegla hvað húsið er lifandi. Það eina sem stingur í stúf við það umhverfi sem skapað hefur verið er gervihnattardiskur á þaki hússins. Fyrir neðan hús Hrafns er lítill vogur þar sem sjór er lygn og með lokuðum augum er hægt að hverfa aftur um eina öld og ímynda sér bóndann og vinnumennina á Laugarnesinu róa til fiskjar. Á palli sem nær út í fjöruna liggur mikið magn rekaviðs sem bíður eftir því að öðlast nýtt líf sem hluti af mannvirki eða skúlptúr. 

Þegar komið er að húsinu sólskálamegin er gengið fram hjá rólum sem reistar hafa verið úr trjádrumbum. Upp frá þeim rís hóll þangað sem lagðar hafa verið tröppur. Ofan á hólnum er pallur þaðan sem hægt er að virða fyrir sér Laugarnesið. Við hlið trappnanna stendur skurðgoð sem teygir arma sína hátt til himins. Gegnt langhlið hússins eru tveir litlir skálar sem líkjast þeim skálum sem sést hafa í myndum hans. Þök skálanna eru klædd torfi og eins og veggir hússins eru þeir skreyttir með fjöldanum öllum af grímum.

Ef heppnin er með fólki býður sjálfur kvikmyndaleikstjórinn því síðan til stofu í spjall!

SVÓT-greining

Styrkleikar

· Frumleiki

· Margt að skoða

· Áhugavert umhverfi

· Tengsl við náttúruna

· Gott aðgengi göngufólks

· Jákvæðni eigenda gagnvart gestum
Veikleikar

· Ekki skipulögð starfsemi

· Lág þolmörk

· Höfðar ekki til allra
Ógnanir

· Plássleysi

· Ósætti við aðstandendur Listasafns Sigurjóns Ólafssonar.

Tækifæri

· Möguleikar á opinberri starfsemi

· Allsherjarskipulagning Laugarnessvæðisins í deiglunni
Helsti styrkleiki staðarins er frumleiki hans og það hversu margt er þar að skoða. Heimsókn á staðinn uppfyllir þörf ferðamannsins fyrir að upplifa eitthvað nýtt og framandi. Á staðnum tvinnast saman náttúra og menning, þær meginstoðir sem mynda órjúfanleg tengsl við tilveru mannsins og eru honum svo mikilvægar. Hús Hrafns Gunnlaugssonar er hressileg viðbót við það sem fyrir er á Laugarnesinu. Það eykur án efa skemmtanagildi margra að koma þar við á göngu sinni en ágætis göngustígar liggja um svæðið. Hrafn hefur sagt að öllum sé velkomið að skoða það sem hann hefur verið að gera svo lengi sem fólk hagi sér skikkanlega.  

Augljósasti veikleikinn er að húsið og umhverfi þess er ekki ætlað sem sýningarsvæði. Þar fer engin skipulögð starfsemi fram til að taka á móti ferðamönnum enda hefur staðurinn lág þolmörk, bæði í félagslegur tilliti og náttúrulegu. Því er ekki að neita að ,,náttúrugalleríið” höfðar ekki til allra. Svæðið er ósnyrtilegt og einkennist af óskipulagi, þar ægir öllu saman. Þar af leiðandi eiga margir erfitt með að sjá tilgang í verkum hans.

Svo virðist sem plássleysi ógni sköpunargáfu Hrafns. Hann hefur því brugðið á það ráð að fara út fyrir lóðamörk með sköpun sína. Sumir nágrannar Hrafns hafa, eins og gefur að skilja, ekki verið alltof ánægðir með framkvæmdir hans á svæðinu. Einkum hafa þeir verið óhressir með að hann hafi ekki virt lóðamörk og komið verkum sínum fyrir á dreif um svæði sem tilheyrir Reykjavíkurborg. Þeir hafa kvartað við yfir framferði hans til yfirvalda en ekkert hefur enn verið aðhafst.

Það er mjög vandasamt að gera sér grein fyrir hvaða tækifæri bjóðast ,,náttúrugalleríinu” í framtíðinni, það veltur allt á því hvort farið verður út í skipulagða starfsemi. Hrafn sjálfur segist ekki hafa tíma til þess að leiðsegja ferðamönnum um svæðið en hann er opinn fyrir því að einhverjir aðrir taki það að sér.  Hrafni hefur dottið í hug að setja á stofn vídeótek í húsi sínu þar sem boðið væri upp á sýningar á myndum hans, einkum víkingamyndunum. Það hlýtur óneitanlega að teljast kostur fyrir ferðamenn að lagning fleiri og betri göngustíga hefur verið sett inn í deiliskipulag Reykjavíkurborgar. Það mun án efa gera svæðið aðgengilegra fyrir útivistarfólk og verða til þess að fleiri leggi leið sína á Laugarnesið.

1. Hús Hrafns Gunnlaugssonar

2. Járnklædd hlið

3. Sólskýli

4. Rekaviðardrumbar

5. Gluggi

6. Myndir

7. Pallur

8. Rólur

9. Tröppur

10. Skúlptúr

11. Skáli

12. Hólar

13. Tjörn

14. Fjara

15. Sjór

16. Malarstígur

